
VEDTEKTER for ungdomsrådet i Ørsta kommune
jf. handsaming i utviklingsutvalet 04.11.2008
§1 
Arbeidsområde og målsetjing

1.1 
Ungdomsrådet skal vere eit
-  talerøyr for ungdommen i Ørsta kommune.

-  organ med avgjerdsrett i utvalde saker.

-  høyringsorgan i kommunale saker som vedkjem ungdom.

1.2. 
Ungdomsrådet skal freiste å fremje

- best mogleg levekår for ungdom

- større påverknad i saker som vedkjem ungdom 
- auka engasjement i ungdomsgruppa

1.3 
Ungdomsrådet skal ha lagt føre seg alle saker som gjeld ungdom sine oppvekstvilkår og andre saker med interesse for ungdom.

1.4 
Ungdomsrådet kan på eige initiativ ta opp saker som vedkjem ungdom.

1.5 
Ungdomsrådet skal ha eige budsjett, der midlar skal gå til eigne prosjekt eller som tilskot til andre ungdomsstyrte prosjekt.

§2 
Samansetjing og val

2.1 
Ungdomsrådet skal ha 13 medlemer. 12 av medlemene skal vere ungdomar, og 1 politikar.

2.2 
Ungdomane skal veljast to frå kvar av desse skulane: Ørsta ungdomsskule, Sæbø skule og Vartdal skule, tre frå Ørsta vidaregåande skule og tre frå Volda vidaregåande skule. Kvar skule skal velje fire nummererte vararepresentantar. Ungdomane må vere frå Ørsta kommune. Berre ein representant frå kvar skule kan vere sisteårselev. Det skal vere eit siktemål med jamn kjønnsdeling mellom representantane frå kvar av skulane.
2.3 
Politikarane sin representant (med vararepresentant) vert utpeika av formannskapet.

2.4 
Representantane vert valde i september. Ein av representantane frå kvar skule skal veljast for 1 år, den/dei andre for 2 år om gongen. Vararepresentantane skal veljast kvart år.
2.5 
Ungdomsrådet konstituerar seg sjølv. Leiar og nestleiar skal kvart år veljast mellom ungdomsrepresentantane.

2.6 
Ungdomsleiaren har koordinatorfunksjon, inkludert sekretæroppgåver, knytt til ungdomsrådet.

§3 
Møte

3.1 
Ungdomsrådet skal i regelen ha faste møte kvar månad. Leiaren kan i samråd med nestleiaren og koordinatoren avlyse eit møte utifrå ei vurdering av behovet for møtet. Leiaren har ansvaret for at ungdomsrådet vert kalla inn til møte.

3.2 
Rådet skal kallast inn med minst ei vekes varsel. Saman med møteinnkallinga må saksdokumenta sendast ut. Unntak er dokument som er viktige for handsaminga, som ikkje er klare på innkallingstidspunktet, saker til eventuelt og referatsaker.

3.3 
Rådet kan gjere vedtak når minst halvparten av representantane er tilstades. Rådet gjer vedtak med vanleg fleirtal. Ved stemmelikskap er møteleiaren si stemme avgjerande.
3.4 
Koordinatoren fører protokoll/møtebok. Utskrift av møteboka vert sendt representantane og vararepresentantane, elevråda ved skulane som har representantar i rådet, ordførar, rådmann, sektorsjefane, formannskapet, utvala og barnerepresentanten. Særutskrift skal sendast utval/sektorar som saka vedkjem. Særutskrift skal følgje dei eventuelle saksdokumenta til andre kommunale organ.

§4 
Økonomi

4.1 
Ungdomsrådet får eigne midlar og eige ansvar/teneste under sentraladministrasjonen i kommunebudsjettet kvart år. Naudsynte administrative utgifter, opplæring, samt tilskot til eigne og eksterne føremål kan dekkjast over dette budsjettet.

4.2 
Ungdomsrådet sine medlemmer skal ha godtgjersle for arbeid i rådet på same vilkår som valde medlemmer i kommunen sine øvrige organ. Utbetalinga følgjer skuleåret. Koordinatoren utarbeider oversyn og leverer dette til sentraladministrasjonen for tilvising.

§5 
Årsmelding

5.1 
Ungdomsrådet utarbeidar kvart år ei melding om verksemda si. Årsmeldinga går inn som del av dei andre kommunale årsmeldingane der det er naturleg. Meldinga vert distribuert frå kommuneadministrasjonen til alle aktuelle organ.

§6 
Revisjon og godkjenning av vedtekter

6.1 
Ungdomsrådet sine vedtekter vert fremja av ungdomsrådet og lagt fram for utviklingsutvalet til godkjenning.

6.2 
Ungdomsrådet skal kvar vår utarbeide fråsegn om arbeidet i rådet for siste skuleåret. Fråsegna skal handsamast i det nye ungdomsrådet om hausten. 

